
卷二百四十九 列传三十六

 � 卷二百五十 →

索尼

索尼，赫舍里氏，滿洲正黄旗人。父碩色，大學士希福兄也，太祖時，自哈達挈家來歸。

太祖以其兄弟父子並通國書及蒙、漢文字，命碩色與希福同直文館，賜號「巴克什」。

授索尼一等侍衛。從征界籓、棟夔。

天聰元年，從太宗攻錦州，偵敵甯遠，並有功。

二年，上親征喀爾喀，徵兵外籓，科爾沁不至。命索尼與侍衛阿珠祜齎諭飭責土謝圖額

駙奥巴。初，奥巴爲台吉，入朝，太祖以貝勒舒爾哈齊女妻焉。既而奥巴屢背約，私與

明通，復徵兵不至。索尼受方略行，既入境，其部人饋以牲，索尼不受，曰：「爾汗有

異心，爾物豈可食耶？」時奥巴病足，索尼與阿珠祜見公主，以諭旨告。奥巴聞之，扶

掖至，佯問曰：「此爲誰？」索尼曰：「吾儕天使也！爾有罪，義當絕。今特以公主故，

使來餽問耳。」奥巴顧左右趣具饌，索尼等不顧而出。奥巴恐，使台吉塞冷等請其事。

索尼出璽書示之，即令從者先行。奥巴得書大驚，令所屬大臣跽留，索尼責以大義，奥

巴叩首悔罪，願入朝。索尼與阿珠祜偕其大臣黨阿賴先歸奏狀，帝甚悦。

三年，從大軍入關，薄燕京，明督師袁崇煥赴援，列營城東南。貝勒豪格突入陣，敵兵

蹙之，矢石如雨。索尼躍馬馳入，斬殺甚眾，拔豪格破圍出。

四年，諭降榛子鎮、沙河驛，拔永平，守之。

五年，擢吏部啟心郎。從圍大凌河。明兵自錦州來援，敗之。

六年，從征察哈爾，略大同，取阜臺台寨。尋予牛錄章京世職，仍直内院。

崇德八年，考績，進三等甲喇章京。

太宗崩后五日，睿親王多爾衮詣三官廟，召索尼議册立。索尼曰：「先帝有皇子在，必

立其一。他非所知也。」是夕，巴牙喇纛章京圖賴詣索尼，告以定立皇子。黎明，兩黄

旗大臣盟於大清門，令兩旗巴牙喇兵張弓挾矢，環立宫殿，率以詣崇政殿。諸王大臣列

坐東西廡，索尼及巴圖魯鄂拜首言立皇子，睿親王令暫退。英親王阿濟格、豫親王多鐸

勸睿親王即帝位，睿親王猶豫未允，豫親王曰：「若不允，當立我。我名在太祖遺詔。」

睿親王曰：「肅親王亦有名，不獨王也。」豫親王又曰：「不立我，論長當立禮親王。」

禮親王曰：「睿親王若允，我國之福。否則當立皇子。我老矣，能勝此耶？」乃定議奉

世祖即位。索尼與譚泰、圖賴、鞏阿岱、錫翰、鄂拜盟於三官廟，誓輔幼主，六人如一

體。都統何洛會等訐告肅親王豪格，王坐廢，詔褒索尼不附王，賜鞍馬。

順治元年，從睿親王入關，定京師。

二年，晉二等昂邦章京。睿親王令解啟心郎職，仍理部事。睿親王方擅政，譚泰、鞏阿

岱、錫翰皆背盟附之，憾索尼不附。李自成之敗也，焚宫殿西走。至是議修建，睿親王

亦營第，勼工庀材，工部給直偏厚，諸匠役皆急營王第。佟機言於王，王怒，欲殺之。

索尼力言其無罪，王以是愈憾索尼。英親王阿濟格慢上，目爲「八歲幼兒」，索尼以告

睿親王，請罪之，王不許。王嘗召諸大臣議分封諸王，索尼持不可。鞏阿岱、錫翰進曰：

「索尼不欲王平天下乎？」請罪之，王亦不許。索尼發固山額真譚泰隱匿詔旨，譚泰坐

削公爵；因訐索尼以内庫漆琴與人，及使牧者秣馬庫院，傔從捕魚禁門橋下，索尼遂坐

罷。

三年，巴牙喇纛章京圖賴劾譚泰怨望，詞涉索尼。順治初，大軍分道剿賊西安，譚泰後

至，無功。及移師江南，譚泰慮勿預，語圖賴，甚怏怏。圖賴遺書索尼，使啟睿親王，

齎書者私發之，恐譚泰獲罪，沉諸河。圖賴發前事，逮訊齎書者塞爾特，詭云書巳達索

尼。諸大臣論索尼罪當斬，王親鞫之，索尼曰：「吾前發譚泰匿詔旨罪，顧匿圖賴書以

庇之乎？」王窮訊齎書者，事得白。尋復世職，然王與譚泰等憾索尼滋甚。

五年，值清明，遣索尼祭昭陵，既行，貝子屯齊訐索尼與圖賴等謀立肅親王，論死，末

減，奪官，籍其家，即安置昭陵。

八年，世祖親政，特召還，復世職。累進一等伯世襲，擢内大臣，兼議政大臣、總管内

務府。

十七年，應詔上言，略謂：「小民冤抑，有司不爲詳審者，請嚴察，使毋壅於上聞。犯

罪發覺，其奉有嚴旨者，有司輙從重比，不無枉濫。請敕法司詳慎。前議福建將士失律

罪，在大將軍止削一不世襲之拜他喇布勒哈番，而所屬將領乃盡奪世職，輕重不平，有

乖懲勸，請敕更正。开國諸臣，自拜他喇布勒哈番以上皆有功業，宜予世襲；其后恩詔

所加，非有戰功，請毋給世襲敕書。在外諸籓，風俗不齊，若必嚴以内定之例，恐反滋

擾，請予以優容。大臣奪據行市，奸宄之徒，投托指引，以攘貨財，四方商賈，負擔來

京，輙復勒價强買。諸王貝勒及大臣私引玉泉山水灌溉，泉流爲之竭。邊外木植，皆商

人雇民采伐。今又爲大臣私行强占，致商不聊生。大臣不殫心公事，惟飾宅第。皆請申

禁。五城審事官，遇世族富家與窮民訟者，必罪窮民，曲意徇私，不思執法。請嚴飭毋

得枉屈賄庇。」疏入，上以所奏皆實，飭議行。

十八年，世祖崩，遺詔以索尼與蘇克薩哈、遏必隆、鼇拜同輔政。索尼聞命，跪告諸王

貝勒，請共任國政，諸王貝勒皆曰：「大行皇帝深知汝四大臣，委以國家重務，誰敢干

預？」索尼等乃奏知皇太后，誓於上帝及大行皇帝前，其辭曰：「先皇帝不以索尼、蘇

克薩哈、遏必隆、鼇拜等爲庸劣，遺詔寄託，保翊沖主。索尼等誓協忠誠，共生死，輔

佐政務。不私親戚，不計怨仇，不聽旁人及兄弟子姪教唆之言，不求無義之富貴，不私

往來諸王貝勒等府受其餽遺，不結黨羽，不受賄賂，惟以忠心仰報先皇帝大恩。若各爲

身謀，有違斯誓，上天殛罰，奪算凶誅。」誓訖，乃受事。

世祖定中國，既親政，紀綱法度，循太祖、太宗遺制；亦頗取明舊典捐益之，務使稱國

體。四輔臣爲政，稱旨諭諸王、貝勒、諸大臣，詳考太祖、太宗成憲，勒爲典章。引世

祖遺詔，謂：「不能仰法太祖、太宗，多所更張；今當率祖制，復舊章，以副先帝遺意。

」乃改内阁翰林院還爲内三院，復设理籓院，罷裁太常、光禄、鸿胪諸寺。他舉措皆类

是。而鑲黄、正白兩旗互易圈地，兴大獄。四輔臣稱旨，亦謂太祖、太宗時，八旗莊田

廬舍，依左右翼順序分給。既入關，睿親王多爾衮使鑲黄旗處右翼之末，正白旗圈地本

當屬鑲黄旗，今還與相易，亦以復舊制。

索尼故不慊蘇克薩哈，顧見鼇拜势日張，與蘇克薩哈不相容，内怵；又念年已老，多病，

康熙六年三月，遂與蘇克薩哈、遏必隆、鼇拜共爲奏請上親政。上未即允，而詔褒索尼

忠，加授一等公，與前授一等伯並世襲，索尼辭，不許。六月，卒，諡文忠，賜祭葬有

加禮。七月，乃下索尼等奏，上親政，以第五子心裕襲一等伯，法保襲一等公。長子噶

布喇官領侍衛内大臣，孝誠皇后父也，十三年，后崩，推恩所生，授一等公，世襲。第

三子索額圖，自有傳。

蘇克薩哈

蘇克薩哈，納喇氏，滿洲正白旗人。父蘇納，葉赫貝勒金台什同族。太祖初创業，來歸，

命尚主爲額駙，授牛錄額真。累進梅勒額真。天聰初，從太宗征錦州，貝勒莽古爾泰帥

偏師衛塔山餉道，蘇納屯塔山西，明兵來攻，擊破之。

三年，與固山額真武納格擊察哈爾，入境，降其民二千户。聞降者將爲变，盡歼其男子，

俘婦女八千餘，上責其妄殺。蒙古人有自察哈爾逃入明邊者，命蘇納以百人逐之，所俘

獲相當。累進三等甲喇章京。坐隱匿丁壯，削職。尋授正白旗蒙古固山額真。

崇德初，從伐明，攻雕鹗、長安諸堡及昌平諸城，五十六戰皆捷。又攻破容城。及出邊，

后队潰，坐罰鍰。又從伐朝鲜，擊破朝鲜軍，俘其將。以朝鲜王出谒時亂班釋甲，又自

他道還，坐罰鍰。尋以讞獄有所徇，坐罷，仍專管牛錄事。

順治五年，卒。

蘇克薩哈初授牛錄額真。崇德六年，從鄭親王濟爾哈朗圍錦州，明總督洪承疇師赴援，

太宗親帥大軍蹙之，蘇克薩哈戰有功，授牛錄章京世職，晉三等甲喇章京。順治七年，

世祖命追復蘇納世職，以蘇克薩哈並襲爲三等阿思哈尼哈番。尋授議政大臣，進一等，

加拖沙喇哈番。蘇克薩哈隸睿親王多爾衮屬下，王薨，蘇克薩哈與王府護衛詹岱等訐王

謀移駐永平諸逆狀，及殡斂服色違制，王坐是追黜。是年，擢巴牙喇纛章京。

十年，孫可望寇湖廣，命蘇克薩哈偕固山額真陳泰率禁旅出鎮湖南，與经略洪承疇會剿。

十二年，劉文秀遣其將盧明臣等分兵犯岳州、武昌，蘇克薩哈邀擊，大敗之。文秀引兵

寇常德，戰舰蔽江，蘇克薩哈六戰皆捷，縱火焚其舟，斬獲甚眾，明臣赴水死，文秀走

貴州。叙功，晉二等精奇尼哈番，擢領侍衛内大臣，加太子太保。

聖祖立，受遺詔輔政。時索尼爲四朝舊臣，遏必隆、鼇拜皆以公爵先蘇克薩哈爲内大臣，

鼇拜尤功多，意气凌轹，人多惮之。蘇克薩哈以額駙子入侍禁廷，承恩眷，班行亚索尼；

與鼇拜有姻連，而論事輙龃齬，浸以成隙。鼇拜隸鑲黄旗，與正白旗互易莊地，遂兴大

獄。大學士兼户部尚書蘇納海，總督朱昌祚、巡撫王登聯坐纷更阻挠，下刑部議罪，以

律無正条，請鞭責籍沒。上览奏，召輔臣議，鼇拜請置重典，索尼、遏必隆不能争，獨

蘇克薩哈不对，上因不允。鼇拜卒矫命，悉棄市。

鼇拜以蘇克薩哈與相抗，憾滋甚。鼇拜日益驕恣，蘇克薩哈居常怏怏。康熙六年，上親

政，加恩輔臣。越日，蘇克薩哈奏乞守先帝陵寝，庶得保全餘生。有旨詰問，鼇拜與其

黨大學士班布爾善等遂誣以怨望，不欲歸政，構罪狀二十四款，以大逆論，與其長子内

大臣查克旦皆磔死；餘子六人、孫一人、兄弟子二人皆處斬，籍沒；族人前鋒統領白爾

赫圖、侍衛額爾德皆斬：獄上，上不允。鼇拜攘臂上前，强奏累日，卒坐蘇克薩哈處絞，

餘悉如議。

八年，鼇拜敗，詔以蘇克薩哈虽有罪，不至誅灭子孫，此皆鼇拜挾仇所致，命復官及世

爵，以其幼子蘇常壽襲。

蘇納海

蘇納海，他塔喇氏，滿州正白旗人。由王府護衛擢弘文院學士，累遷工部尚書，加太子

少保。聖祖即位，拜國史院大學士，兼管户部。時鼇拜擅权，以蘇納海不阿附，嗛之。

尋鼇拜欲以薊、遵化、遷安正白旗諸屯莊改撥鑲黄旗，而别圈民地益正白旗，使旗人诉

請牒户部。蘇納海持不可，謂旗人安業已久，且奉旨不許再圈民地，宜罷議，鼇拜益衔

之，矫旨遣貝子温齊等履勘。旋以鑲黄地不堪耕种疏聞，遂遣蘇納海會直隸總督朱昌祚、

巡撫王登聯董理其事。昌祚、登聯交章請停圈换，蘇納海亦言屯地难丈量，候明詔進止，

鼇拜遂坐以藐视上命，並棄市。鼇拜獲罪，昭雪復官，諡蘇納海襄愍，昌祚勤愍，登聯

悫愍。

朱昌祚

昌祚，字雲門，漢軍鑲白旗人。

順治初，官宗人府啟心郎。

十八年，以工部侍郎巡撫浙江，清廉沉毅。平寇盜，撥荒地，給瀕海内徙居民开墾，免

其所棄田畝丁糧，戒所司藉端苛斂，浙人德之。

康熙四年，擢直隸、山東、河南三省總督。圈地議起，旗民失業者數十萬人。昌祚抗疏

力言其不便，卒以冤死。祀直隸、浙江名宦。

王登聯

登聯，字捷軒，漢軍鑲红旗人。自貢生授河南鄭州知州，薦擢山東濟甯道，累遷大理寺

卿。

順治十七年，授保定巡撫。嚴緝捕，盜賊屏息。

康熙五年，以京東諸路圈地擾民，疏請停止，言甚痛切。民聞其死，甚哀之。祀直隸名

宦。

白爾赫圖

白爾赫圖，初由噶布什賢壯達授兵部副理事官。崇德間，屢從征有功，擢噶布什賢章京。

順治元年，入關，擊李自成，敗賊將唐通於一片石，多斬獲。尋從豫親王多鐸西剿流寇，

克潼關。移師江南，徇蘇州，略定浙江、福建。五年，從鄭親王濟爾哈朗征湖南，大破

賊於湘潭，平宝庆、武冈。累功，晉一等阿達哈哈番，擢噶布什賢噶喇依昂邦。

十五年，從信郡王多尼征貴州，屢陷陣，進克雲南。逾年，率兵取永昌府，渡潞江，敗

李定國，遂克腾越州。明桂王由榔及定國、白文选俱遁入缅甸。信郡王班師，白爾赫圖

留駐雲南。定國入犯，約降將高應凤内應，以由榔印劄诱元江土司那嵩叛，白爾赫圖往

剿，斬應凤於陣，那嵩自焚死，賜白金、鞍馬。十八年，與定西將軍爱星阿會師木邦，

缅人献由榔至軍中。康熙元年，詔班師。進一等阿思哈尼哈番。

后蘇克薩哈爲鼇拜構陷，以白爾赫圖爲其族弟，竟被禍。八年，上以白爾赫圖無罪枉坐，

追復故官世職。尋其子一等侍衛羅鐸訟其父雲南戰功爲鼇拜所抑，未予優叙，詔晉三等

精奇尼哈番，賜祭葬，諡忠勇。

遏必隆

遏必隆，钮祜禄氏，滿州鑲黄旗人。額亦都第十六子，母和碩公主。天聰八年，襲一等

昂邦章京，授侍衛，管牛錄事。貝勒尼堪福晉，遏必隆兄圖爾格女也，無子，诈取仆婦

女爲己生。事發，遏必隆坐徇庇，奪世職。崇德六年，從太宗伐明，營松山，筑長圍守

之。明總兵曹变蛟率步骑突圍，迭敗之。夜三鼓，变蛟集潰卒突犯御營，遏必隆與内大

臣錫翰等力戰，殪十餘人，变蛟負创走。論功，得優賚。七年，從饒餘貝勒阿巴泰等入

長城，克薊州；進兵山東，攻夏津，先登，拔之：予牛錄章京世職。

順治二年，從順承郡王勒克德浑剿李自成兄子錦於武昌，拔铁門關，進二等甲喇章京。

五年，兄子侍衛科普索訐其與白旗諸王有隙，设兵護門，奪世職及佐領。世祖親政，遏

必隆訟冤，詔復職。科普索旋獲罪，以所襲圖爾格二等公爵令遏必隆並襲爲一等公。尋

授議政大臣，擢領侍衛内大臣，累加少傅兼太子太傅。十八年，受遺詔爲輔政大臣。

康熙六年，聖祖親政，加恩輔臣，特封一等公，以前所襲公爵授長子法喀，賜双眼花翎，

加太師。屢乞罷輔政，許之。四大臣當國，鼇拜獨專恣，屢矫旨誅戮大臣。遏必隆知其

惡，缄默不加阻，亦不劾奏。八年，上逮治鼇拜，並下遏必隆獄。康親王傑書讞上遏必

隆罪十二，論死，上宥之，削太師，奪爵。九年，上念其爲顧命大臣，且勋臣子，命仍

以公爵宿衛内廷。十二年，疾笃，车驾親临慰問。及卒，賜祭葬，諡恪僖，御制碑文，

勒石墓道。十七年，孝昭皇后崩，遏必隆爲后父，降旨推恩所生，敕立家廟，賜御書榜

額。五十一年，上以遏必隆初襲額亦都世職，命其第四子尹德襲一等精奇尼哈番。

子 尹德

尹德初自佐領授侍衛，從聖祖征噶爾丹，扈跸甯夏。尋自都統擢領侍衛内大臣，兼議政

大臣。雍正五年，以病乞休，許致仕。未幾卒，諡悫敬。尹德恭谨誠朴，宿衛十餘年，

未嘗有過。兼襲圖爾格二等公，歲禄所入，以均宗族，人皆賢之。尋祀賢良祠。乾隆元

年，詔晉一等公。

鼇拜

鼇拜，瓜爾佳氏，滿州鑲黄旗人，衛齊第三子。初以巴牙喇壯達從征，屢有功。

天聰八年，授牛錄章京世職，任甲喇額真。

崇德二年，征皮岛，與甲喇額真准塔爲前鋒，渡海搏戰，敵軍披靡，遂克之。命優叙，

進三等梅勒章京，賜號「巴圖魯」。

六年，從鄭親王濟爾哈朗圍錦州，明總督洪承疇赴援，鼇拜輙先陷陣，五戰皆捷，明兵

大潰，追擊之，擒斬過半。功最，進一等，擢巴牙喇纛章京。

八年，從貝勒阿巴泰等敗明守關將，進薄燕京，略地山東，多斬獲。凱旋，敗明總督范

志完總兵、吳三桂軍。叙功，進三等昂邦章京，賚賜甚厚。

順治元年，随大兵定燕京。世祖考諸臣功績，以鼇拜忠勤戮力，進一等。

二年，從英親王阿濟格征湖廣，至安陆，破流賊李自成。進征四川，斬張献忠於陣。下

遵義、夔州、茂州諸郡縣。

五年，坐事，奪世職。又以貝子屯齊訐告謀立肅親王，私結盟誓，論死，詔宥之，罰鍰

自贖。是年，率兵駐防大同，擊叛鎮姜瓖，迭敗之，克孝義。

七年，復坐事，降一等阿思哈尼哈番。

世祖親政，授議政大臣。累進二等公，予世襲。擢領侍衛内大臣，累加少傅兼太子太傅。

十八年，受顧命輔政。既受事，與内大臣費揚古有隙，又惡其子侍衛倭赫及侍衛西住、

折克圖、覺羅塞爾弼同直御前，不加禮輔臣。遂論倭赫等擅乘御馬及取御用弓矢射鹿，

並棄市。又坐費揚古怨望，亦論死，並殺其子尼侃、薩哈連，籍其家，以與弟都統穆里

瑪。

初入關，八旗皆有分地。睿親王多爾衮領鑲黄旗，定分地在雄、大城、新安、河間、任

丘、肅甯、容城諸縣。至是已二十年，旗、民相安久。鼇拜以地確，倡議八旗自有定序，

鑲黄旗不當處右翼之末，當與正白旗薊、遵化、遷安諸州縣分地相易。正白旗地不足，

别圈民地補之。中外皆言不便。蘇克薩哈爲正白旗人，與相抗尤力。鼇拜怒，悉逮蘇納

海等，棄市。事具蘇克薩哈傳。又追論故户部尚書英俄爾岱當睿親王摄政時阿王意，授

分地亂序，並及他專擅諸事，奪世職。時有竊其馬者，鼇拜捕斬之，並殺御馬羣牧長。

怒蒙古都統俄訥、喇哈達、宜理布於議政時不附己，即令蒙古都統不與會議。

鼇拜受顧命，名列遏必隆後，自索尼卒，班行章奏，鼇拜皆首列。日與弟穆里瑪、姪塞

本特、訥莫及班布爾善、阿思哈、噶褚哈、瑪爾賽、泰必圖、濟世、吳格塞等黨比營私，

凡事即家定議，然後施行。侍讀熊賜履應詔陳時政得失，鼇拜惡之，請禁言官不得陳奏。

上親政，加一等公，其子納穆福襲二等公。世祖配天，加太師，納穆福加太子少師。鼇

拜益專恣。户部滿尚書缺員，欲以命瑪爾賽，上别授瑪希納，鼇拜援順治間故事，户部

置滿尚書二，强請除授。漢尚書王弘祚領部久，瑪爾賽不得自擅，乃因事齮而去之。卒，

又擅予諡忠敏。工部滿尚書缺員，妄稱濟世才能，强請推補。

康熙八年，上以鼇拜結黨專擅，勿思悛改，下詔數其罪，命議政王等逮治。康親王傑書

等會讞，列上鼇拜大罪三十，論大辟，並籍其家，納穆福亦論死，上親鞫俱實，詔謂：

「效力年久，不忍加誅，但褫職籍沒。」納穆福亦免死，俱予禁錮。鼇拜死禁所，乃釋

納穆福。

五十二年，上念其舊勞，追賜一等阿思哈尼哈番，以其從孫蘇赫襲。蘇赫卒，仍以鼇拜

孫達福襲。世宗立，賜祭葬，復一等公，予世襲，加封號曰超武。

乾隆四十五年，高宗宣諭羣臣，追覈鼇拜功罪，命停襲公爵，仍襲一等男；並命當時爲

鼇拜誣害諸臣有褫奪世職者，各旗察奏，錄其子孫。

弟 穆里瑪

穆里瑪，衛齊第六子。衛齊卒，襲世職牛錄章京，授一等侍衛。

順治初，遷甲喇額真世職，累進一等阿達哈哈番兼拖沙喇哈番。從征金声桓，克饒州，

遂下南昌。

十七年，擢工部尚書，並授本旗滿洲都統。李自成將李來亨等降於明，窜伏鄖、襄山中，

出劫掠爲寇。

康熙二年，授穆里瑪靖西將軍，圖海定西將軍，率師討之。來亨擁眾據茅麓山，穆里瑪

督兵攻圍，九戰皆捷。來亨等夜襲總督李國英、提督鄭蛟麟營，穆里瑪赴援，大破之，

來亨自焚死，餘眾降。論功，超進一等阿思哈尼哈番。鼇拜得罪，坐死。

班布爾善

班布爾善，太祖諸孫輔國公塔拜子也。

初封三等奉國將軍，累進輔國公。

康熙六年，以領侍衛内大臣拜秘書院大學士，諂事鼇拜。及事敗，王大臣劾奏班布爾善

大罪二十一，坐絞。同時坐鼇拜黨罪至死者，吏部尚書阿思哈、侍郎泰必圖、兵部尚書

噶褚哈、工部尚書濟世、内秘書院學士吳格塞及鼇拜姪塞本特、訥莫、瑪爾賽，追奪官

爵，削諡。

論曰：四輔臣當國時，改世祖之政，必舉太祖、太宗以爲辭。然世祖罷明季三餉，四輔

臣時復徵練餉，並令併入地丁考成。此非太祖、太宗舊制然也，則又將何辭？索尼忠於

事主，始終一節，錫以美諡，誠無愧焉。蘇克薩哈見忌同列，遂致覆宗。遏必隆黨比求

全，幾及於禍。鼇拜多戮無辜，功不掩罪。聖祖不加誅殛，亦云幸矣。

此作品在全世界都属于公有领域，因为作者逝世已经超过100年，且作品于1931年1月1日

之前出版。

